
Teymur vəfat etdikdən dərhal sonra dövləti vətəndaş müharibələri girdabına düşür. Xaos və qayda-qanunun olmaması, demək olar ki, bütün teymurilərin hakimiyyəti dövründə mövcud olmuşdur. Teymurilərin bəzisi elm və incəsənətə himayədarlıq edən olduqca savadlı şəxslər olmuşdur. Onların içərisində istedadlı sərkərdələr də vardı. Teymurilər imperiyasının süqutu Teymurun varislərinin bacarıqsızlıqları ilə deyil, Teymurun yaratmış olduğu dövlət quruluşunun qüsurluluğu ilə izah olunur. 

Əmir Teymur nəvəsi Pir Məhəmmədi özünün varisi elan etmişdi. Lakin vəfatından dərhal sonra onun nəslinə mənsub ulus və vilayətlərin hakimləri Pir Məhəmmədin hakimiyyətini tanımırlar və onlar arasında hakimiyyət uğrunda mübarizə başlayır. Qanlı müharibələr və terror hesabına yaranmış imperiya sürətlə parçalanır. Xorasan, Herat, Qəndəhar və Kabil ara müharibələrinin gedişində Teymurun dördüncü oğlu Şahruxa çatır. Şahrux Heratı özünün paytaxtı edir və 1405-1447-ci illərdə hakimiyyətdə olur. O, vaxtdan-vaxta əfqanların üsyanlarını yatırmalı olur.

Səmərqənd onunla Teymurun nəvəsi Xəlil Sultan arasında nifaq almasına çevrilir. Sonuncu üzərində qələbə çalan Şahrux oğlu Uluqbəyi Səmərqəndə hakim təyin edir. Digər oğlu İbrahim Sultanı isə Bəlxə hakim edir. Məvarənnəhrdə digər teymuri şahzadələri də Şahruxdan mülklər alırlar. Onlar vaxtdan-vaxta Uluqbəyə itaətsizlik göstərir, bir-birlərinin torpaq və titullarına iddia edirdilər. Teymurun zamanında oğlu Miranşahın idarə etdiyi Azərbaycan və Qərbi İranda əvvəlcə Cəlairlər, sonra isə Qaraqoyunlu sülaləsi hakimiyyətə yiyələnirlər. 1435-ci ildə Şahrux Qaraqoyunlu Cahanşahı məğlub edərək özünə tabe edir və sonuncu Şahruxun vəfatına kimi ondan asılı vəziyyətdə qalır. 
Şahrux Məvarənnəhrdə də öz mövqeyini möhkəmləndirməyə çalışırdı və vaxtdan-vaxta orada cərəyan edən hadisələrə, xüsusən də, dövlətləri Qızıl və Ağ Ordanın qalıqlarından yaranmış köçəri özbəklərlə mübarizəyə müdaxilələr edirdi. Xarəzmin bir hissəsini ələ keçirdən və öz hakimiyyətlərini Sır-dərya sahillərinə qədər yayan köçəri özbəklər Məvarənnəhrə və Şimali İrana basqınlar edirdilər. 

Öz hakimiyyətini möhkəmləndirməyə çalışan Şahrux əsasən fars-tacik oturaq əyanlarına, xüsusən də, mülki bürokratiyaya dayanmağa cəhd edirdi. Onu müsəlman ruhaniləri, məsələn, nəqşibəndiyə sufi ordeninin şeyxlərilə sıx əlaqələr bağlayırdı. Bu ona ideal müsəlman hökmdarı şöhrətini qazandırmışdı. Onun hakimiyyəti dövründə monqol Yasasının adət və normaları unudulur. 

Şahruxun paytaxtı Herat mühüm mədəniyyət mərkəzinə çevrilir. Burada rəssamlar, alimlər, tarixçilər yaşayırdılar. Onlara Şahruxun oğlu və faktiki olaraq həmşəriki, Herat “Kitabxanası”nın yaradıcısı Baysunqur himayədarlıq edirdi.  Burada filosoflar, xəttatlar, miniatürçülər işləyirdilər. Heratın bu dövr memarlıq abidələri Teymur çağları Səmərqəndinin təsirinin cizgilərilə fərqlənir. 

Herat Səmərqənd və Orta Asiyanın digər şəhərlərilə ticarət əlaqələri saxlayırdı. Onun hakimi səfiliklərlə mübadilə olunduğu Çinlə əlaqələrin gücləndirilməsinə cəhd edirdilər. 1441-1442-ci illərdə Şahruxun göstərişinə əsasən Hörmüzdən Vicanahara səfərini qələmə almış Əbdürrəzzaq Səmərqəndinin Hindistana səfirliyi baş tutur və oradan da cavab səfirliyi göndərilir. 

Məvarənnəhrin hüdudlarından kənarda da onun başlıca şəhəri Səmərqənd mədəniyyət mərkəzi kimi şöhrət qazanmışdı. Uluqbəy elm və incəsənətə himayədarlıq edirdi. O, nə böyük dövlət xadimi, nə də uğurlu və istedadlı sərkərdə idi. 1427-ci ildə onun özbəklər tərəfindən sarsıdıcı məğlubiyyətə uğraması məlumdur. Onda vəziyyəti köməyə tələsən Şahrux xilas edir. Özünün sonrakı 20 ilində Uluqbəy heç bir böyük hərbi əməliyyat keçirmmişdir. Vaxtdan vaxta özbəklərə yaxud moğollara qarşı göndərdiyi dəstələrin fəaliyyətləri uğurlu olmurdu. Lakin Uluqbəy ən böyük alim astronom və riyaziyyatçı, Səmərqənd rəsədxanasının yaradıcısı kimi öz dövrünü xeyli qabaqlamışdı və tarixdə böyük hökmdardan daha çox, böyük alim kimi qalmışdır. 
1447-ci ildə Şahrux vəfat edir. Onun ölümü Teymuri mülklərində müxtəlif qrupların mübarizəsini kəskinləşdirdi. Uluqbəy də bu mübarizədə iştirak edir. Şahrux irsinə iddiaçıları dəf edən Uluqbəy Səmərqənd darvazalarına qədər gəlib çatmış və onun vilayətinin və Buxara vilayətinin kəndlərini qarət edən özbəklərin basqını haqda xəbər tutanda nəzərlərini öz mülkünə çevirir və böyük çətinliklə Məvarənnəhri geri qaytarır. 

Lakin ona qarşı Uluqbəyin oğlu Əbdüllətiflə razılığa gələn asan qələbələr və zəngin qənimətlər arzulayan əyanların – sərkərdələrin, fanatik sünni ruhanilərin narazılığı yetişirdi. Münaqişə silahlı toqquşmaya qədər gəlib çatır: 1449-cu ilin payzında Səmərqənd yaxınlığında Dimşik kəndində Uluqbəy məğlubiyyətə uğrayır, doğma oğlunun mərhəmətinə sığınaraq şəhərə qayıdır. Səmərqənd əyanları şurası ruhanilərin xeyir-duası və fəal mövqeyilə Uluqbəyin Məkkədəki müqəddəs yerlərə ziyarətə yollanması barədə qərar qəbul edir. Səmərqəndi tərk edən Uluqbəy sui-qəsdçilər tərəfindən Əbu-Səbuh çayının sahillərində xaincəsinə öldürülür. Onun rəsədxanası isə qarət olunur. 
XV əsrin ikinci yarısında teymuri sultanlarla şahzadə mirzələr arasında amansız mübarizə gedirdi. Sultan Hüseyn Bayqaranın Heratda hakimiyyəti böyük stabilliklə seçilirdi. O, rəssamlara, şairlərə, alimlərə himayədarlıq edirdi. Onun vəziri Əlişir Nəvai idi. Heratla Səmərqənd arasında əlaqə xeyli zəifləyir. Onların hakimləri saray sui-qəsdlərinin üstünün açılması və divan tutmaqla, taxt-taclarını çoxsaylı namizədlərdən müdafiə etməklə məşğul idilər. Teymurilərin mübarizəsi köçəri özbəklər tərəfindən artan təhlükənin yetişməsi ağırlaşırdı.  Sır-dərya ətrafı şəhərlər onların başçısı Məhəmməd Şeybani-xanın hakimiyyəti altına düşür. Səmərqənd hakimi Baysunqar-mirzə şəhəri mühasirəyə almış teymurilərdən – Buxara hakimi Sultan Əli Mirzədən və Fərqanə hakimi Zəhirəddin Baburdan qorumaq üçün  onun köməyindən istifadə etmək qərarına gəlir. Vəziyyəti götür-qoy edən Şeybani xan Türküstana gedir. 1497-ci ilin sonunda Əndican bəylərinin nümayəndəsi Babur Səmərqəndi tutur, lakin burada yalnız 100 gün qala bilir. Burada öz vəziyyətinin möhkəm olmadığını görüb düşmən partiyalar arasında nifaq almasına çevrilən Səmərqəndi tərk edir. Bundan istifadə edən Şeybani xan 1500-cü ildə demək olar ki, döyüşsüz Səmərqəndi ələ keçirdir və bir çox teymuriyə divn tutur. Həmin ilin sonunda şəhəri ikinci dəfə tutmuş olan Babur növbəti dəfə Səmərqənd divarları önündə peyda olur. Lakin artıq növbəti ilin yazında onun qoşunu Zərəfşan çayı sahilində Şeybani xan tərəfindən sarsıdıcı məğlubiyyətə uğrayır. Dörd aylıq mühasirədən sonra Səmərqənd yenidən özbəklər tərəfindən tutulur. Beləliklə, Məvarənnəhr bütünlüklə Şeybani xanın hakimiyyəti altına düşür. 

1507-ci ildə teymuri nəslinin ağsaqqalı hesab olunan Sultan Hüseyn Bayqaranın ölümündən sonra Heratda onun oğulları arasında gedən hakimiyyət uğrunda mübarizə Xorasanı ələ keçirməkdən ötrü özbəklər üçün əlverişli şərait yaradır. Həmin ildə Şeybani xanın Heratı tutması ilə Teymurilər dövlətinin varlığına son qoyulur.

Mərv döyüşündə Şeybani xanın həlak olmasından sonra Babur Səfəvi dövlətinin yaradıcısı Şah I İsmayılın yardımı ilə Məvarənnəhri geri qaytarmağa cəhd edir. Lakin bu cəhd uğursuz olur və Babur kiçik bir əmirlik yaratdığı Kabilə qayıdaraq əsas diqqətini Şimali Hindistana yönəldir. Onun bu istiqamətdəki fəaliyyəti uğurlu olur və 1526-cı ildə Dehli sultanı İbrahim Lodi üzərində qazandığı qələbədən sonra burada Böyük Moğollar dövlətini yaradır. 
Teymurilər dövlətində təsərrüfat və social-iqtisadi münasibətlər: Əmir Teymur və Teymurilər dövlətin iqtisadi əsası kimi əkinçiliklə suvarma sistemlərinin inkişaf etdirilməsinə böyük əhəmiyyət verirdilər. XIV əsrin sonunda və xüsusən də, XV əsrdə Məvarnnəhrlə Xorasanın iri və kiçik çaylarından böyük suvara kanalları çəkilir, xeyli su qurğuları – bəndlər, kəhrizlər, su mənbələri və s. Yaradılır ki, bir sıra suya daha çox ehtiyac duyulan vilayət, şəhər və qışlaqların su təhcizatını yaxşılaşdırmağa imkan verir. Xam torpaqların mənimsənilməsi suvarma əkinçiliyi sahələrini genişləndirdi. Yeni kəndlər, şəhərkənarı malikanələr və bağlar salır. 
Əmir Teymur yalnız Məvarənnəhrdə deyil, həm də Xorasanda, İraqda, Qafqazda və digər vilayətlərdə də iri miqyaslı suvarma sistemlərinin yaradılması ilə məşğul olurdu. Mürqab vadisində Cuynav adlı yerdə suvarma kanalları, Kabil yaxınlığında Badan kanalı, habelə Qafqazda Beyləqan şəhəri yaxınlığında 70 km-lik Barlas kanalını çəkdirir. Şahruxla Uluqbəyin hakimiyyəti dövründə Məvarənnəhrdə və Xorasanda suvarma işləri xeyli genişləndirilir. Geniş torpaqlar mənimsənilir və kənd təsərrüfatı sahəsində istənilən uğurlu təşəbbüs teymurilər tərəfindən olduqca rəğbətləndirilirdi. Təşəbbüskarlar bir neçə illiyə vergi və ödəmələrdən azad edilirdilər. Səmərqənddə, Buxarada, Qaşqadəryada, Mərv vadisində, Heratda və onun ətrafında iri suvarma qurğuları yaradılır. Ən iri suvarma işlərindən biri qədim Anqor kanalının bərpası oldu. 
Arxeoloji tədqiqatlar göstərir ki, Buxara vahəsinin monqol basqınları zamanı dağıdılmış suvarma sistemləri XV əsrin sonuna doğru bütünlüklə bərpa olunmuşdu. Becərilən torpqların sahəsi xeyli genişlənir. Uluqbəyin hakimiyyəti dövründə Buxara vahəsinin cənub-şərq hisssinin sərhəddində  Səməncuq çöllərində yeni torpaqlar mənimsənilir. Bu dövrdə monqolların dağıtmış olduğu Mürqab çayının baş bəndi – Sultanbənd Şahrux tərəfindən bərpa olunur və nəticədə Mərv şəhərilə Mürqab vahəsinin su təhcizatı yaxşılaşdırılır. Sonra isə Sultan Hüseyn Bayqaranın təşəbbüsülə Mərv vahəsində yeni kanallar çəkilir, bğyük torpaq sahələrinin becərilməsi genişlənir. 
Bu dövrdə kənd təsərrüfatında taxılçılıqla yanaşı texniki bitkilər – pambıq, kətan və çətənə də yetişdirilir, bağçılıq, bostançılıqla məşğul olunurdu. Təsərrüfatın digər mühüm sahəsi heyvandarlıq idi. Dəvələr, habelə xırda buynuzlu heyvanlar, xüsusilə, qaragül qoyunlar yetişdirilirdi. Bu dövrdə atçılığa xüsusi diqqət yetirilirdi. 
XV  əsr ərzində Məvarənnəhrdə və Xorasanda əvvəllər olduğu kimi torpaq mülkiyyət formaları 4 əsas növə bölünürdü: dövlət, şəxsi, vəqf və icma. Əkinçiliyə yararlı torpaqların böyük hissəsi dövlətə mənsub idi. Lakin teymurilər dövründə soyurqal qismində torpaq bəxşişləri geniş yayıldığı üçün onlardan alınan vergilərin yalnız cüzi hissəsi mərkəzi hökümətin xəzinəsinə daxil olurdu. 
Soyurqal bəxşişlərinin miqyası və şərtləri müxtəlif idi. İstər ayrı-ayrı kəndlər, istərsə də şəhərlər və hətta böyük vilayətlər soyurqal kimi əksər hallarda sülalə üzvlərinə, böyük sərkərdələrə və dövlət xadimlərinə verilirdi. Soyurqal torpaqları çox zaman irsən nəsildən-nəslə keçə bilirdi. Soyurqal sahibi öz məmurlarını təyin etmək, vergilər yığmaq, ödənclər toplamaq, günahkarları cəzalandırmaq hüququna malik idi. Soyurqal sahibləri mərkəzi hakimiyyətdən yalnız formal şəkildə asılı olurdular. Faktiki olaraq müstəqil olan soyurqal sahiblərini tabe etmək üçün bəzən mərkəzi hökümət onlara verilmiş torpağın ölçülərini azaldır yaxud onun sahibinin hüquqlarını məhdudlaşdırırdı. Əgər soyurqal sahibi tabe olmazdısa, onda hökmdar onun mülkünü başqasına verə bilərdi. 
Teymurilər dövründə sahibləri daha az hüquqa malik olan kiçik ölçülü soyurqal torpaqları da mövcud idi. Onları adətən hökmdarın qvardiyaçıları alırdılar. 
Suvarılan torpaqların xeyli hissəsini şəxsi mülklər təşkil edirdi. Böyük hissəsi müxtəli dərəcəli məmurların, hərbi və din xadimlərinin mülkləri idi. Məsələn, XV əsrdə yaşamış şeyx Xoca Əhrar 1300 torpaq sahəsinə malik idi və bu sahələrdən bəzisi olduqca böyük idi. Müəyyən xidmətə görə hökmdarın adından tərxan fərmanları verilirdi. Tərxan fərmanları alan şəxs bütün vergilərdən, ödənclərdən və öhdəliklərdən azad edilirdilər. Tərxan fərmanlarını adətən dövlətin yalnız ən yüksək rütbəli  şəxsləri alırdı. Fərmanın sahibi öz adının qarşısına hörmətli “tərxan” sözünü əlavə edirdi. Tərxanların böyük əksəriyyəti çox varlı idilər. Onlar siyasi həyatda böyük qüvvəyə çevrilmişdilər. Aramüharibələri zamanı qüdrətli tərxanların dəstəyi çox vaxtı hakimin taleyini həll edə bilirdi. 

Əvvəllər olduğu kimi XV əsrdə də vəqf torpaqları geniş yayılmışdı. Torpaqdan başqa, çoxsaylı dükanlar, emalatxanalar, dəyirmanlar, hətta bütöv bazarlar vəqf kimi verilirdi. Onlardan daxil olan vəsaitlər məvacib kimi mütəvəllilərə, müdərrislərə, təbiblərə, təhsil müəssisələrinin dinləyicilərinə verilir, habelə məscidlərin, mədrəsələrin, xəstəxanaların təmiri üçün istifadə olunurdu. 

Torpaqların bir hissəsi kənd icmasının yaxud  nəslin mülkiyyəti sayılırdı. Bu mülkiyyətin qədim növü idi və başlıca olaraq, dağlıq və dağətəyi rayonlarda qalmışdı. Kollektiv mülkiyyət habelə çoxda böyük olmayan bulaqların istifadə olunmasında, icma üzvülərinin qüvvəsilə yeraltı suların səthə çıxarılmasında, yeni nohur və kəhrizlərin qurulmasında da meydana gəlirdi. İctimai mülkiyyətin teymurilər dövründə də mövcud olmasına baxmayaraq, təsərrüfatda böyük rol oynamırdı. Əkin sahələrini becərən zəhmətkeşlər müzarilər adlanırdılar. Hansı torpaqlarda işləmələrindən asılı olaraq onlar 4 qrupa bölünürdülər. Dövlət yaxud vəqf, habelə iri torpaq sahiblərinin  torpaqlarında yaşayan müzarilər icarədarlar kimi çalışırdılar. 
Suvarılan torpaqlardan alınan əsas torpaq vergisi xərac – məhsul yetişdikdən və toplandıqdan sonra natura yaxud pulla ödənilirdi. Suvarılan torpaqlardan alınan xərac, bir qayda olaraq, məhsulun 1/3-nə bərabər olurdu. Dəmyə torpaqlar suvarılan torpaqlardan daha az məhsul verirdilər. Dəmyə əkinçiliyilə məşğul olan müzarilər ümumi məhsulun 1/6-dən 1/8-nə kimi vergi ödəyirdilər. 
Xüsusi torpaqlardan məhsulun onda birini təşkil edən üşr vergisi alınırdı. Belə torpaqlar adətən seyidlərə, xocalara, üləmalara və şeyxlərə mənsub olurdu. Meyvə bağlarından xüsusi vergi – mol deraxt alınırdı. Otlaqlardan 40 baş mal-qaradan birini zəkat olaraq alırdılar. Torpaq vergiləri və heyvandarlardan alınan vergilərə yanaşı digər toplanışlar da vardı: əhalidən vergi toplayan divan işçiləri üçün – yigim, yəni dərəcəyə uyğun yığım; məhsulun həcmini müəyyənləşdirən üçün – sahib jamon; vergi toplayanların nəfinə - mühəssilon; cuvarların nəfinə - mirabon. Bundan başqa, zəhmətkeş əhali hökmdarın, soyurqal sahiblərinin və tərxanların, habelə iri mülkədarların xeyrinə qarşılıqsız işləməli idilər. 
Əhalini ictimai binaların, istehkam qurğularının, suvarma sistemlərinin inşasına, yolların çəkilməsinə və təmirinə də cəlb edirdilər. Belə öhdəlik biyar adlanırdı. Bu növ ictimai işlərdə hər bir şəxs özülə alətlər gətirməli və özünü ərzaqla təmin etməli idi. 
Məvarənnəhr və Xorasanda mərkəzi hakimiyyətin nisbətən stabilliyi, iri şəhərlərdə və onların ucqarlarında tikinti işlərinin aparılması, habelə suvarma əkinçiliyinin genişlənməsi dövlətin iqtisadi həyatında əhəmiyyətli rol oynayan sənətkarlığın və əmtəə-pul münasibətlərinin inkişafına təsir göstərdi. XV – XVI əsrin əvvəlində bir çox sənət sahələri sürətli templərlə inkişaş edirdi ki, bu da geniş istehlak mallarının istehsalını genişləndirməyə imkan verirdi. 

Bu dövrdə Məvarənnəhrin Səmərqənd, Buxara, Daşkənd, Şahruxiyyə, Termez, Keş, Qərşi və s. kimi şəhərləri özlərinin coğrafi mövqeləri, inkişaf etmiş daxili və xarici əlaqələri, əhalinin məşğuliyyəti sayəsində orta əsrlər Şərqinin nümunəvi sənətkarlıq, canlı ticarət mərkəzlərinə çevrilirlər. Sənətlərin inkişafı, ixtisaslaşması şəhərlərin topoqrafiyalarının dəyişməsinə gətirib çıxardı. Bir çox şəhərlərdə sənətkarların: zərgərlərin, dəmirçilərin, dabbaqların, daşyonanların, şüşəqayıranların, zirehqayaranların məhəllələri meydana gəlir. Ticarətin canlanması ilə ticarət sıraları, gümbəzlərlə örtülmüş mərkəzi bazarlar çoxalır. 
Şəhər sənətkarlığında aparıcı yer toxuculuğa, dulusçuluğa, tənəkə istehsalına, habelə metal məmulatlarının istehsalına mənsub idi. Bu dövrdə şəhər və kənd əhalisi, habelə çöllərdə yaşayan köçəri və yarımköçərilər arasında toxuculuq məhsullarına tələbat böyük idi. Şəhərlərdə ipək, yun və pambıqdaqn müxtəlif parçalar toxunurdu. 
Bir sözlə, XV əsrdə Məvarənnəhrdə və Xorasanda orta əsr sənətkarlığının bütün əsas növləri mövcud olmuşdur. 

XV əsrdə Teymurilər dövlətinin qonşu dövlətlərlə ticarət əlaqələri nəzərə çarpacaq dərəcədə canlanır, Çinlə, Hindistanla, Tibetlə, Rusiya ilə, Qızıl Orda və Sibir xanlığı ilə daimi ticarət əlaqələri bərqərar olur. 
XIV əsrin sonunda və XV əsrin birinci yarısında dövlətin iqtisadi həyatında nəzərə çarpan tərəqqi müəyyən dərəcədə pul islahatları ilə də bağlı idi. Teymurilər dövlətdə vahid pul tədavülünü bərqərar edirlər ki, bu da ticarət-pul əməliyyatlarının canlanması üçün güclü təkan olur. 1428-ci ildə Uluqbəy xırda mis pul mübadiləsi üzrə pul islahatı keçirdir. İslahatın məqsədi daxili bazara tədavülü bütün ərazi maneələrindən azad olan vahid mis pul vermək idi. Daxili ticarətin tələbatını ödəmək üçün Buxarada, Səmərqənddə, Termezdə, Şahruxiyyədə və Əndicanda eyni vaxtda iri mis pulların – fülusların zərb olunduğu zərrabxanalar açılır. 
Uluqbəyin “fülusi ədliyə” adlandırılan yeni keyfiyyətli mis pulları Məvarənnəhrin bütün şəhərlərində tədavülə daxil olur ki, bu da daxili ticarətin tələbatını bütünlüklə ödəməyə imkan verir. Uluqbəyin islahatı və onun uğurlu olması ticarətin inkişafına şərait yaradır. 
Beləliklə, teymurilər dövlətində xarici və daxili ticarətin genişlənməsi sənət istehsalının kəskin yüksəlişi hesabına baş verirdi. 
